
আমার নিকটে থাকিয়া এখানে
কেন এ সন্তাপ পাও।”

যথা যবে কোন গৃহীর আলয়ে
মৃত্যু উপস্থিত হয়,

রোদন-নিনাদ বিলাপ-শোচনা
বিদীর্ণ করে আলয়;

তখন যেমন বন্ধু কোন জন
বিমর্ষ মলিন বেশ,

কালের ছায়াতে কালিম বদন
বাহিরায় বহির্দ্দেশ;

অন্ধকারময় হেরে চারি দিক্
ব্রহ্মাণ্ড মলিন-কায়;

শুষ্ক কণ্ঠ তালু ঘন ঊর্দ্ধশ্বাস
হৃদয় জ্বলে শিখায়;

ধরাতল যেন অধীর হইয়া
সতত কাঁপিতে থাকে,

ভয়ে ভয়ে যেন কণ্টক-উপরে
ধরাতে চরণ রাখে;

সেইরূপে এবে নিরখিয়া শোক
করি স্থান পরিহার,

যাই ঋষি-সহ ঋষি কহে মৃদু
বদনে চিন্তার ভার;—

"নিরখিলা শোক নিরখিলা তার
অরণ্যে কাল-প্রতিমা;

চল যাই এবে দেখিবে আশার
কোথা সে কাননসীমা।”

